Nafarroako Parlamentuko Mahaiak, 2009ko martxoaren 30ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Aitor Etxarri Pellejero jaunak aurkeztutako galdera, jakiteko ea Nafarroako Gobernuak asmorik duen Gergitiaingo San Martin eliza Nafarroako Kultur Ondareari buruzko Lehen Hirurteko Planean sartzeko.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 192. artikuluak agindutakoari jarraikiz, idatzizko erantzuna bidal dezan.

Iruñean, 2009ko martxoaren 31n

Lehendakaria: Elena Torres Miranda

GALDERAREN TESTUA

Nafarroa Bai parlamentu-taldeko foru parlamentari Aitor Etxarri Pellejerok, Legebiltzarreko Erregelamenduan xedatuaren babesean, honako galdera hau egin dio Nafarroako Gobernuari, idatziz erantzun diezaion:

Erromanikoaren Lagunen Elkarteak eta Izagaondoko Udala kanpaina bat egiten ari dira Gergitiaingo (Izagaondoa) herri hutseko San Martingo eliza erortzen ez uzteko. Kanpainaren goiburua da “Salba dezagun Gergitiain”. Eliza eraikin txiki bat da, XII. mendeko amaierako eta XIII. mendeko hasierako Nafarroako landa eremuko Erromanikoaren adierazgarria. Habearte bakarra dauka, ipar-ekialdera begira.

2009ko urtarrilaren 27an, Nafarroako Gobernuak eta PSNk Nafarroako Kultur Ondareari buruzko Lehen Hirurteko Plana sinatu zuten.  Planean ez dago Gergitiaingo San Martin elizaren aipamenik.

2009ko martxoaren 17an, Vianako Printzea Erakundea-Kultura eta Turismo kontseilariak agerraldia egin zuen Nafarroako Parlamentuan, Nafarroako Kultur Ondareari buruzko Lehen Hirurteko Plana azaltzeko. Agerraldi hartan ere ez zen Gergitiaingo San Martin elizaren aipamenik egin. Eliza hori aipatu zuen bakarra Burguete jauna  izan zen.

Kontuan hartuta parlamentariok aukera izan genuela eliza horren egoera ikusteko bertara eginiko bisita batean, parlamentari honek hau jakin nahi du:

Nafarroako Gobernuak ba al du asmorik Gergitiaingo San Martin eliza Nafarroako Kultur Ondareari buruzko Lehen Hirurteko Planean sartzeko?

Iruñean, 2009ko martxoaren 26an.

Foru parlamentaria: Aitor Etxarri Pellejero

